
MOYLI EKINLAR GENOFONDI NAMUNALARINING URUG‘LARIDAGI 
BIOKIMYOVIY KO‘RSATKICHLARNING O‘ZGARUVCHANLIGI VA QIYOSIY 

Annotatsiya. Ushbu tadqiqotda moyli ekin genofondi namunalarining urug‘idagi yog‘, oqsil, namlik va oleyin 
kislotasi miqdori qiyosiy baholandi. Namunalar o‘rtasida biokimyoviy ko‘rsatkichlar bo‘yicha sezilarli farqlar 
aniqlanib, seleksiya uchun istiqbolli genotiplar ajratib olindi. Ayrim namunalar yuqori yog‘ va oleyin kislotasi, 
boshqalari esa yuqori oqsil miqdori bilan ajralib turdi. Olingan natijalar yuqori sifatli boshlang‘ich seleksiya 
materiallarini tanlashda amaliy ahamiyatga ega. 
Kalit so‘zlar: moyli ekinlar, genofond, urug‘ sifati, yog‘, oqsil, namlik, oleyin kislotasi, biokimyoviy tahlil, seleksiya. 
 
Аннотация. В исследовании проведена сравнительная оценка содержания масла, белка, влаги и 
олеиновой кислоты в семенах образцов генофонда масличных культур. Выявлены значительные 
различия между образцами по биохимическим показателям и выделены перспективные генотипы для 
селекции. Некоторые образцы характеризовались высоким содержанием масла и олеиновой кислоты, 
другие — повышенным содержанием белка. Полученные результаты имеют практическое значение для 
отбора высококачественного исходного селекционного материала. 
Ключевые слова: масличные культуры, генофонд, качество семян, масло, белок, влажность, олеиновая 
кислота, биохимический анализ, селекция. 
 
Abstract. This study comparatively evaluated oil, protein, moisture, and oleic acid contents in seeds of oilseed 
germplasm accessions. Significant differences were identified among the accessions, allowing promising 
genotypes to be selected for breeding. Some accessions showed high oil and oleic acid contents, while others 
were distinguished by higher protein levels. The results are valuable for selecting quality breeding materials. 
Keywords: oilseed crops, germplasm, seed quality, oil, protein, moisture, oleic acid, biochemical analysis, 
breeding. 

KIRISH 
Moyli ekinlar dunyo qishloq xo‘jaligida oziq-ovqat xavfsizligini ta’minlash, 

oziq-ovqat va qayta ishlash sanoatini xomashyo bilan ta’minlash hamda eksport 
salohiyatini oshirishda muhim o‘rin tutadi. Ularning urug‘i tarkibida to‘planuvchi 
yog‘, oqsil, namlik va yog‘ kislotalari miqdori mahsulot sifati hamda qayta ishlash 
samaradorligini belgilovchi asosiy ko‘rsatkichlar hisoblanadi. Ayniqsa, urug‘ 
tarkibidagi yog‘ va oleyin kislotasi miqdorining yuqori bo‘lishi oziq-ovqat sanoati 
bilan bir qatorda farmatsevtika va kosmetika sanoati uchun ham muhim 
ahamiyatga ega. 

So‘nggi yillarda iqlim o‘zgarishi, qurg‘oqchilik, tuproq sho‘rlanishi va boshqa 
noqulay omillar moyli ekinlarning hosildorligi va urug‘ sifati ko‘rsatkichlariga 
salbiy ta'sir ko‘rsatmoqda. Shu sababli yuqori yog‘ va oqsil miqdoriga ega, 
ekologik omillarga chidamli genotiplarni aniqlash seleksiya dasturlarining 
ustuvor yo‘nalishlaridan biri hisoblanadi. Bunday genotiplarni yaratishda mavjud 
genofond namunalarini biokimyoviy xususiyatlari bo‘yicha kompleks baholash 
alohida ahamiyat kasb etadi. 

Genofond kolleksiyalarida saqlanayotgan mahalliy va xorijiy namunalar 
qimmatli genetik manba bo‘lib, ulardan yuqori sifat ko‘rsatkichlariga ega yangi 
navlarni yaratishda samarali foydalanish mumkin. Shu bois urug‘ning 
biokimyoviy tarkibini aniqlash, namunalar o‘rtasidagi farqlarni baholash hamda 
seleksiya uchun istiqbolli manbalarni ajratib olish dolzarb ilmiy-amaliy 
vazifalardan biri hisoblanadi. 

Urug‘ sifatini tavsiflovchi asosiy ko‘rsatkichlardan biri yog‘ miqdori bo‘lib, u 
navning iqtisodiy qiymatini belgilaydi. Oqsil miqdori esa oziq-ovqat va ozuqaviy 
qiymatni oshiruvchi muhim ko‘rsatkich sanaladi. Namlik miqdori urug‘larning 
saqlanish muddati va texnologik sifatiga bevosita ta'sir etsa, oleyin kislotasi 
ulushi moyning oksidlanishga chidamliligi hamda biologik qiymatini belgilaydi. 
Shuning uchun ushbu ko‘rsatkichlarni kompleks baholash seleksiya ishlarining 
samaradorligini oshirishga xizmat qiladi. 

Mazkur tadqiqotning maqsadi moyli ekin genofondi namunalarida urug‘ning 
yog‘, oqsil, namlik va oleyin kislotasi miqdorini aniqlash, ular orasidagi 
o‘zgaruvchanlikni baholash hamda seleksiya uchun istiqbolli namunalarni ajratib 
olishdan iborat. 

 
ADABIYOTLAR TAHLILI 
O‘zbekistonda moyli ekinlar genofondini o‘rganish va urug‘ sifat 

ko‘rsatkichlarini baholash bo‘yicha olib borilgan tadqiqotlar ushbu ekinlarning 
biokimyoviy belgilarida sezilarli genotipik farqlar mavjudligini ko‘rsatadi. 
Xamroev va hammualliflar (2021) O‘zbekistonda yetishtirilgan kungaboqar 
urug‘larining strukturaviy va texnologik ko‘rsatkichlarini o‘rganib, namunalar 
o‘rtasida urug‘ sifati va texnologik xususiyatlari bo‘yicha farqlar mavjudligini 
qayd etgan. Ushbu natijalar bizning tadqiqotimizda moyli ekin genofondi 
namunalarida yog‘ va boshqa sifat ko‘rsatkichlarining turlicha bo‘lishi bilan mos 
keladi [1]. 

Xamroev va hammualliflar (2021) tomonidan kungaboqar moyining yog‘ 
kislotalari tarkibi bo‘yicha olib borilgan tadqiqotlarda ham namunalar orasida 
oleyin kislotasi miqdori bo‘yicha farqlanish mavjudligi aniqlangan [2]. Bizning 
tadqiqotimizda oleyin kislotasi miqdori 1,20–72,28 % oralig‘ida o‘zgarib, 3A, 73, 
89 va 83-raqamli namunalar yuqori ko‘rsatkichlari bilan ajralib turdi. Bu natijalar 
moyli ekinlarda yog‘ kislotalari tarkibining seleksiya uchun muhim belgi 
ekanligini ko‘rsatadi. 

Kholikova va hammualliflar (2025) O‘zbekiston sharoitida soya genofondi 
namunalarini o‘rganib, urug‘ tarkibidagi yog‘ va oqsil miqdori bo‘yicha genotiplar 
o‘rtasida farqlar mavjudligini aniqlagan. Mualliflar ayrim genotiplarning yuqori 
yog‘ va oqsil miqdori bilan ajralib turishini qayd etgan [3]. Bizning tadqiqotimizda 
ham yog‘ miqdori 35,25–51,37 %, oqsil miqdori esa 16,78–22,29 % oralig‘ida 
o‘zgarib, yuqori ko‘rsatkichli namunalar aniqlandi. Jumladan, 83-raqamli namuna 
yog‘ miqdori, 2A va 36-raqamli namunalar esa oqsil miqdori bo‘yicha istiqbolli 
ekanligi kuzatildi. 

Rasulov va hammualliflar (2026) tomonidan O‘zbekiston sharoitida soya 
genotiplarini kompleks baholashda ham genotiplarni seleksiya uchun istiqbolli 
belgilar asosida ajratib olishga e’tibor qaratilgan [4]. Mazkur yondashuv bizning 
tadqiqotimiz natijalari bilan uyg‘un bo‘lib, genofond namunalarini biokimyoviy 
ko‘rsatkichlar asosida baholash yuqori sifatli boshlang‘ich materiallarni tanlash 
imkonini beradi. 

 
TADQIQOT OBYEKTI VA USULLARI 
Tadqiqot O‘simliklar genetik resurslari ilmiy-tadqiqot instituti Moyli va tolali 

ekinlar ilmiy-tajriba stansiyasida saqlanayotgan moyli ekinlar genofondi 
namunalarida olib borildi. 

Urug‘larning yog‘, oqsil, namlik va oleyin kislotasi miqdori NIR 
texnologiyasiga asoslangan Inframatic 9500 analizatori yordamida ikki 
takrorlikda aniqlandi. Tahlillar AOCS tavsiyalari hamda ISO 664:2008 va ISO 
665:2020 standartlari asosida bajarildi. 

Olingan ma’lumotlar Microsoft Excel 2021 va IBM SPSS Statistics 26.0 
dasturlarida qayta ishlandi. M, SD, SE, minimum, maksimum va CV ko‘rsatkichlari 
hisoblandi. Ko‘rsatkichlar o‘rtasidagi bog‘liqlik Pirson korrelyatsiyasi, namunalar 
farqi esa ANOVA va LSD (P≤0,05) mezonlari yordamida baholandi. 

 
TAHLIL VA NATIJALAR 
Moyli ekinlar seleksiyasida urug‘ning biokimyoviy tarkibi muhim seleksiya 

belgilaridan biri hisoblanadi. Tadqiqotda genofond namunalarining urug‘idagi 
yog‘, oqsil, namlik va oleyin kislotasi miqdori qiyosiy baholandi. 

1-jadval ma’lumotlariga ko‘ra, o‘rganilgan namunalar biokimyoviy 
ko‘rsatkichlari bo‘yicha sezilarli darajada farqlandi. Yog‘ miqdori 35,25–51,37 % 
oralig‘ida o‘zgarib, eng yuqori ko‘rsatkich 83-raqamli namunada (51,37±0,10 %), 
eng past ko‘rsatkich esa 84-raqamli namunada (35,25±2,22 %) qayd etildi. Yuqori 

yog‘ miqdori 88-raqamli (48,97±0,37 %), 77-raqamli (48,22±0,28 %) va  
54-raqamli (48,25±0,45 %) namunalarda ham kuzatildi. 

1-jadval 
Moyli ekin genofondi namunalarining urug‘ sifat ko‘rsatkichlari 

Namuna Yog‘, % (M±SE) Namlik, % (M±SE) Oqsil, % (M±SE) Oleyin kislotasi, % (M±SE) 
3 45,58±0,07 7,59±0,04 17,27±0,03 64,16±0,36 
5 47,24±0,34 7,66±0,28 17,35±0,13 61,18±0,61 
8 45,73±0,02 7,55±0,06 17,46±0,02 53,01±1,14 

18 45,46±0,59 7,52±0,28 17,54±0,33 54,50±1,01 
27 46,61±0,04 7,39±0,06 17,29±0,04 60,39±0,82 
28 45,83±0,11 7,58±0,01 17,40±0,03 64,88±0,42 
34 45,16±0,12 7,81±0,32 17,33±0,17 68,28±0,89 
35 47,71±0,12 7,45±0,01 17,44±0,08 71,00±0,89 
36 38,29±1,18 7,43±0,04 22,14±1,80 4,32±4,32 
54 48,25±0,45 7,41±0,08 17,24±0,04 61,48±0,03 
70 46,64±0,21 7,35±0,02 17,41±0,02 55,62±0,52 
72 45,43±0,79 10,55±2,99 17,26±0,35 67,15±5,23 
73 46,27±0,05 8,37±0,12 16,93±0,10 70,77±1,34 
74 47,88±0,21 7,65±0,16 17,15±0,02 60,66±0,37 
75 45,88±2,59 10,40±3,07 16,84±0,49 60,47±0,97 
76 47,14±0,03 7,52±0,07 17,28±0,02 58,23±1,29 
77 48,22±0,28 7,26±0,04 17,39±0,06 63,01±1,56 
78 46,27±0,10 7,74±0,32 17,07±0,13 62,77±2,61 
79 46,90±0,09 7,40±0,07 17,73±0,18 63,45±2,35 
80 46,11±0,04 7,56±0,08 17,30±0,01 57,24±0,69 
81 47,36±0,04 7,52±0,01 17,28±0,02 61,78±0,33 
82 46,73±0,38 7,29±0,08 17,50±0,10 65,88±0,78 
83 51,37±0,10 7,22±0,04 16,94±0,08 63,43±0,81 
84 35,25±2,22 8,18±0,39 19,84±0,40 2,39±2,39 
85 44,37±0,02 8,00±0,35 17,35±0,14 54,22±0,55 
86 47,59±0,67 7,62±0,46 17,12±0,24 54,35±0,98 
87 47,75±0,57 7,35±0,06 17,17±0,03 61,82±0,39 
88 48,97±0,37 7,38±0,08 17,12±0,10 67,37±0,66 
89 47,71±0,14 7,42±0,11 17,20±0,02 69,93±2,38 
90 45,92±0,05 7,42±0,13 17,56±0,07 64,16±0,36 
91 47,47±0,47 7,19±0,03 17,56±0,10 52,23±0,87 
92 46,67±0,01 7,51±0,12 17,33±0,14 61,22±1,28 
93 45,05±0,15 7,56±0,08 17,25±0,06 58,32±0,10 
2A 39,30±0,13 7,27±0,07 22,29±0,70 1,20±1,20 
3A 42,98±0,05 13,87±0,03 16,78±0,01 72,28±1,49 
4A 47,47±0,47 8,31±0,12 17,17±0,04 60,04±1,01 
7A 37,75±0,19 8,67±0,45 18,90±0,23 37,10±0,69 
8A 45,33±2,14 7,16±0,06 20,73±0,03 1,84±1,83 
9A 43,72±0,37 7,72±0,05 17,54±0,11 55,03±2,45 

21B 47,15±0,36 7,22±0,13 17,41±0,14 58,30±1,66 
 

Oqsil miqdori 16,78–22,29 % oralig‘ida bo‘lib, eng yuqori ko‘rsatkich  
2A namunada (22,29±0,70 %) qayd etildi. Shuningdek, 36-raqamli namuna 
22,14±1,80 % oqsil miqdori bilan ajralib turdi. Eng past oqsil miqdori  
3A namunada (16,78±0,01 %) kuzatildi. Yuqori oqsil miqdoriga ega namunalar 

oziq-ovqat va yem-xashak yo‘nalishidagi seleksiya uchun qimmatli boshlang‘ich 
material sifatida baholanishi mumkin. 

Namlik miqdori 7,16–13,87 % oralig‘ida o‘zgarib, eng past ko‘rsatkich  
8A namunada (7,16±0,06 %), eng yuqori ko‘rsatkich esa 3A namunada 
(13,87±0,03 %) qayd etildi. Namunalarning asosiy qismida namlik miqdori  
7–8 % atrofida bo‘lib, ayrim namunalarda yuqoriroq qiymatlar kuzatildi. 

Oleyin kislotasi miqdori bo‘yicha eng katta farqlanish kuzatildi. Ushbu 
ko‘rsatkich 1,20–72,28 % oralig‘ida o‘zgardi. Eng yuqori oleyin kislotasi miqdori 
3A namunada (72,28±1,49 %) qayd etilgan bo‘lsa, 73-raqamli (70,77±1,34 %), 
89-raqamli (69,93±2,38 %) va 34-raqamli (68,28±0,89 %) namunalar ham yuqori 
natija ko‘rsatdi. Eng past ko‘rsatkich 2A namunada (1,20±1,20 %) aniqlandi.  
83-raqamli namuna esa 63,43±0,81 % oleyin kislotasi bilan yuqori ko‘rsatkichli 
namunalar qatoridan joy oldi. 

Natijalar genofond namunalarida urug‘ning biokimyoviy ko‘rsatkichlari 
bo‘yicha keng o‘zgaruvchanlik mavjudligini ko‘rsatdi. Yog‘ miqdori bo‘yicha  
83-raqamli namuna, oqsil bo‘yicha 2A va 36-raqamli namunalar, oleyin kislotasi 
bo‘yicha esa 3A, 73, 89 va 83-raqamli namunalar istiqbolli materiallar sifatida 
ajratildi. 

2-jadval ma’lumotlariga ko‘ra, yog‘ miqdori 35,25–51,37 % oralig‘ida 
o‘zgarib, o‘rtacha 45,71±3,12 % ni tashkil etdi. Variatsiya koeffitsienti 6,83 % 
bo‘lib, ushbu belgi bo‘yicha namunalar orasidagi o‘zgaruvchanlik nisbatan past 
ekanligini ko‘rsatdi. 

Oqsil miqdori 16,78–22,29 % oralig‘ida bo‘lib, o‘rtacha 17,72±1,28 % ni 
tashkil etdi. Variatsiya koeffitsienti 7,20 % bo‘lib, oqsil miqdori bo‘yicha 
namunalar orasida nisbatan past darajadagi o‘zgaruvchanlik mavjudligini 
ko‘rsatdi. 

2-jadval 
Urug‘ sifat ko‘rsatkichlarining tavsifiy statistikasi 

Ko‘rsatkich Minimum Maksimum O‘rtacha ± SD 

Yog‘, % 35,25 51,37 45,71 ± 3,12 

Namlik, % 7,16 13,87 7,87 ± 1,21 

Oqsil, % 16,78 22,29 17.72 ± 1.28 

Oleyin kislotasi, % 1,20 72,28 56,14 ± 18.88 

 
Namlik miqdori 7,16–13,87 % oralig‘ida o‘zgarib, o‘rtacha 7,88±1,21 % ni 

tashkil etdi. Ushbu ko‘rsatkich bo‘yicha variatsiya koeffitsienti 15,35 % bo‘lib, 
yog‘ va oqsilga nisbatan yuqoriroq o‘zgaruvchanlik kuzatilganini ko‘rsatdi. 

Oleyin kislotasi miqdorida eng katta o‘zgaruvchanlik qayd etildi. Ko‘rsatkich 
1,20–72,28 % oralig‘ida bo‘lib, o‘rtacha 55,14±18,88 % ni tashkil etdi. Variatsiya 
koeffitsientining 34,25 % bo‘lishi namunalar o‘rtasida ushbu belgi bo‘yicha yuqori 
darajadagi farqlanish mavjudligini ko‘rsatadi. Mazkur o‘zgaruvchanlik yuqori 

oleyin kislotali genotiplarni seleksiya jarayonida tanlash uchun muhim imkoniyat 
yaratadi. 

 
1-rasm. Moyli ekinlar genofondi namunalarining biokimyoviy 

ko‘rsatkichlari taqsimotining boxplot tahlili 
 

Boxplot tahlili ham biokimyoviy belgilar bo‘yicha namunalar orasidagi 
farqlanishni ko‘rsatib, ayniqsa oleyin kislotasi miqdorida tarqoqlik yuqori 
ekanligini tasdiqlaydi. Yog‘ va oqsil miqdori nisbatan barqaror taqsimlangan 
bo‘lsa, namlik va oleyin kislotasi ko‘rsatkichlarida kengroq variatsiya kuzatildi. 
Bu natijalar kolleksiya namunalarini biokimyoviy xususiyatlari asosida tanlash va 
seleksiya uchun istiqbolli shakllarni ajratib olish imkonini beradi. 

Tadqiqot natijasida moyli ekin genofondi namunalarining urug‘idagi yog‘, 
oqsil, namlik va oleyin kislotasi miqdori bo‘yicha sezilarli o‘zgaruvchanlik 
aniqlandi. Yog‘ miqdori 35,25–51,37 %, oqsil miqdori 16,78–22,29 %, namlik 
7,16–13,87 %, oleyin kislotasi esa 1,20–72,28 % oralig‘ida bo‘ldi. 

Yog‘ miqdori bo‘yicha 83-raqamli namuna (51,37±0,10 %), oqsil miqdori 
bo‘yicha 2A (22,29±0,70 %) va 36-raqamli (22,14±1,80 %) namunalar yuqori 
natijalar bilan ajralib turdi. Oleyin kislotasi miqdori bo‘yicha esa 3A (72,28±1,49 
%), 73 (70,77±1,34 %), 89 (69,93±2,38 %) va 34 (68,28±0,89 %) namunalar 
istiqbolli ekanligi aniqlandi. 

Tadqiqot natijalariga ko‘ra, moyli ekinlar genofondi namunalarining 
urug‘larida yog‘, oqsil, namlik va oleyin kislotasi miqdori bo‘yicha sezilarli 
genotipik o‘zgaruvchanlik mavjudligi aniqlandi. Yog‘ miqdori 35,25–51,37 %, 
oqsil 16,78–22,29 %, namlik 7,16–13,87 % va oleyin kislotasi 1,20–72,28 % 
oralig‘ida o‘zgargani genofond namunalarining biokimyoviy jihatdan keng xilma-
xillikka ega ekanligini ko‘rsatdi. Eng yuqori yog‘ miqdori 83-raqamli namunada 
(51,37±0,10 %), oqsil miqdori 2A (22,29±0,70 %) va 36-raqamli (22,14±1,80 %) 
namunalarda, oleyin kislotasi miqdori esa 3A (72,28±1,49 %), 73 (70,77±1,34 %), 
89 (69,93±2,38 %) va 34-raqamli (68,28±0,89 %) namunalarda qayd etildi. 
Ayniqsa, oleyin kislotasi bo‘yicha yuqori darajadagi o‘zgaruvchanlik kuzatilishi 
ushbu belgi bo‘yicha seleksiya uchun keng imkoniyat mavjudligini ko‘rsatadi. 

Shundan kelib chiqib, 83-raqamli namuna yuqori moydorlik, 2A va 36-raqamli 
namunalar yuqori oqsillilik, 3A, 73, 89 va 34-raqamli namunalar esa yuqori oleyin 
kislotasi miqdori bo‘yicha qimmatli boshlang‘ich seleksiya materiali sifatida 
tavsiya etiladi. Ushbu genotiplarni kelgusida faqat biokimyoviy ko‘rsatkichlar 
bo‘yicha emas, balki hosildorlik, moslashuvchanlik, ertapisharlik va stress 
omillariga chidamlilik kabi xo‘jalik-biologik belgilar bilan kompleks baholash, 
shuningdek, yuqori moydorlik va yuqori oleyin kislotasi kabi qimmatli belgilarni 
birlashtirgan yangi navlarni yaratishda maqsadli foydalanish maqsadga muvofiq. 
Natijada genofondning mavjud genetik imkoniyatlaridan samarali foydalanish 
moyli ekinlarning urug‘ sifati va qayta ishlash qiymatini oshirishga, seleksiya 
uchun qimmatli boshlang‘ich materiallar bazasini kengaytirishga hamda 
O‘zbekiston sharoitiga mos, yuqori sifatli va raqobatbardosh navlarni yaratish 
samaradorligini oshirishga xizmat qiladi. 

